
■ (lq) Cun la strategia «Lain
futuro 2012» vul l’economia
forestala dal Grischun crear
structuras effizientas che pon

concuorer sin il martgà inter-
naziunal. La finamira centrala è
da meglierar il retgav da valur
locala e da meglierar la cumpe-

titivitad dals manaschis entai-
fer la rait da laina. Grazia a las
novas tecnologias, drovia era oz
l’economia dapli laina.

Lain futuro 2012 - strategia per l’avegnir

Domat pretenda tschains da la firma Pfeiffer per l’areal da la resgia in-
dustriala. FOTO M. HARTMANN

Domat pretenda puspè tschains
■ (lq) La vischnanca da Domat
pretenda puspè tschains per il
dretg da bajegiar sin l’areal da
l’anteriura resgia gronda a Do-
mat. Quai ha confermà la presi-
denta da vischnanca Beatrice Ba-
selgia en l’ura da dumandas en il
parlament communal. La firma
Pfeifer ha survegnì in quint per
l’emprim d’october. La summa
n’ha la vischnanca betg commu-

nitgà. Il tschains per 1 onnmunta
a 350 000 francs. Plinavant ha il
cussegl da vischnanca da Domat
deliberà il budget che quinta tar
expensas da 35 milliuns cun in
deficit da 1.1 milliuns. Il deficit
saja bain pli pitschen ch’ils onns
precedents, ha declerà Beatrice
Baselgia, las mesiras da spargn
stoppian dentant vegnir cunti-
nuadas consequentamain.

■Davent dals 17 d’october na
vegnan naginas programs
emess tenor il standard DAB,
cun excepziun da DRS1,
DRS4, Musikwelle e Radio
Rumantsch. Quest programs
audan ins enfin la fin da l’onn
2015, alura èsi finì definitiva-
main cun il radio digital DAB.
Lura vegn il DAB remplazzà dal

DAB+. Sch’in radio è abels da
retschaiver DAB+ u betg erue-
schan ins il meglier cun tschert-
gar da nov ils emetturs, eleger in
emettur che ha in plus davos-
tiers, per exempel DRS1+, e lu-
ra tadlar, sch’ins auda pled u
musica, u betg. Apparats che
n’èn betg abels da retschaiver
DAB+ pon ins purtar enavos.

Radio digital DAB perda

Cun intgins nivels per gronda part sulegliv
Situaziun generala: Ina zona sta-
ziunara da pressiun bassa cun
center el vest da l’Irlandia porta
aria miaival e sitga vers las Svizra.
En las Alps svizras influenzescha
il favugl l’aura.
Oz:Tar intgins nivels per gronda
part sulegliv. En la bassa
brentina fin sin 600 me-
ters. En las valladas alpi-
nas favugn.

Prognosas: Il venderdi sut influ-
enza dal favugn per gronda part
sulegliv. Temperaturas tranter 17
e 25 grads. Sonda e dumnegia per
gronda part sulegliv. La damaun
brentina en la bassa. En las mun-
tognas temperaturas fitg miaivlas
enturn 20 grads.

DA BARBLA ETTER

Uss èn passads plirs
mais dapi mia davosa

glossa davart ils umens.
Entant hai jau puspè em-
prais ad enconuscher di-
vers umens ed jau hai er
inscuntrà divers vegls en-
conuschents. Dus da quels
signurs m’han raquintà,
ch’els eran mintga giada,
cura che ina da quellas
glossas in pau malignas en-
vers lur schlattaina è cum-
parida, sin il precint da
scriver ina replica. Ed els
m’han empermess che sin
la proxima glossa scrivian
els segirischem ed imme-
diatischem ina replica, tut-
tina sch’els sajan mo en
chamischut u chautschas
sut!

Ed uss as stoss jau confi-
dar insatge, charas

lecturas e chars lecturs. Jau
hai fatg in profil tar uschè
in’agentura da partenadi
sin l’internet. Quai è gea
gronda moda ed insaco
ideal per emprender ad en-
conuscher novs umens.
Quels umens che jau ins-
cuntr en sortida èn tuts fitg
giuvens, mia collega schess:
quels sa chattan anc en il
program da protecziun da
chagniels. Pia hai jau fatg
in tal profil, era sin recu-
mandaziun dad ella ed au-
tras collegas che han expe-
rientschas cun quai – cun
dapli u damain success.

Fin ussa stoss jau dir chejau hai emprais ad en-
conuscher in pèr umens
simpatics, gea schizunt fitg
simpatics. Tscherts scrivan a
moda spiertusa e cun umor
– ed er en natira èn els
agreabels. Ma lura datti era
da quels in pau pli spezials
u forsa èn els simplamain
maladesters cun communit-
gar. Ier hai jau survegnì il

suandant messadi: Hallo ti!
Jau sun sincer, avert, fidel,
interessà vi da bler, hai
umor, hai gugent uffants,
sun intelligent, amuraivel,
affectus, attentiv ed anc bler
dapli. Co es ti? (El ha scrit
per tudestg – ed jau hai ussa
gist constatà che jau aveva
bregia da translatar pleds
sco ‘zärtlich’ u ‘einfühlsam’.
Quels pleds na paran ils
Rumantschs betg da duvrar
bler... . Quai n’è però ussa
betg il tema da questa glos-
sa.)

Wow tge messadi, hai
jau pensà. En tge se-

minari da communicaziun
ha quel emprendì da scri-
ver tals messadis? Il pli gu-
gent avess jau scrit enavos:
Jau sun autra. Ti pos gist
emblidar quai cun nus. Ma
quai n’hai jau sa chapescha
betg fatg. Er en l’internet
pon ins communitgar cun
maniera in cun l’auter. En
mintga cas para quel um
dad avair ina gronda confi-
denza en sasez. Jau hai alu-
ra scrit enavos insatge in
pau pli diplomatic, ed el è ì
ad analisar mes profil.
Quel vegn generà dad in
computer sin basa da du-
mondas ch’ins sto respun-
der, cura ch’ins s’annunzia
tar ina tala agentura.

Quel computer è pia da
l’avis che jau haja ble-

ra energia da l’olma (seeli-
sche Energie – puspè in
problem da translatar) e si-
naquai ha quest tip vulì
savair, co che questa ener-
gia da l’olma sa mussia en
ina relaziun. Tge dumon-
da! Gia en il segund con-
tact electronic e suenter ils
emprims 100 pleds com-
munitgar vegn el e discurra
da relaziuns! Jau hai scrit
enavos che jau na sappia
betg, tge che quai saja,
questa energia da l’olma e
che jau saja da l’avis che
quai saja x-in gugus da
questa agentura. E tge ch’el
pensia alura che quai saja.
Ma sia resposta na m’ha
betg persvasa.

Mias charas lecturas e
mes chars lecturs –

ed jau manegel ussa sur-
tut quels dus signurs en
chamischut e chautschas
sut – forsa pudais vus ma
gidar cun l’energia da l’ol-
ma? Gugent dastgais era
trair en l’emprim insatge,
per exempel in pèr chaut-
schas, betg che vus sur-
vegnias in dafraid u pro-
blems cun il cor u cun las
energias dal corp u da
l’olma scrivend vossa re-
plica.

Umens online u en cha-
mischut e chautschas sut

